Гомерның «Илиада» һәм «Одиссея» поэмалары
(V сыйныфта борынгы заман тарихы)
Айгөл ӘБДРИЕВА, 
Казандагы 149 нчы лицейның тарих һәм җәмгыять белеме укытучысы 
Максаты. Укучыларга борынгы грекларның гореф-гадәтләре, сәнгать әсәрләре турында белем бирү; аларны мәшһүр грек шагыйре Гомерның атаклы «Илиада» һәм «Одиссея» поэмалары белән таныштыру; тарихи фактларны ачып бирә белү һәм презентациядәге терәк схемалар белән эшли белү күнекмәләрен камилләштерү; Гектор, Ахиллес кебек геройлар мисалында укучыларда авырлыклар алдында куркып калмау, төгәллек, тырышлык һәм патриотизм хисләре тәрбияләү; яңа теманы өйрәнгәндә кулланылган атлас, карта, анимацион фильм, иллюстрацияләр ярдәмендә укучыларның логик фикерләвен үстерү. 
Материал: дәреслек: А.А.Вигасин, Г.И.Годер, «Борынгы заман тарихы», V класс. Школьная энциклопедия «История древнего мира». Борынгы заман тарихыннан эш дәфтәре.
Җиһазлау: күрсәтмә презентация: «Троя өчен сугыш». Компьютер, экран, проектор, карта. Таратма материаллар.
Дәрес барышы.
I. Оештыру өлеше. 
II. Актуальләштерү.
Узган дәрестә үтелгән тема искә төшерелә. («Микена һәм Троя»)

Укучыларга төрле авырлыктагы тестлар таратыла, бик актив эшләүчеләргә карточкалар бирелә. Алга таба балаларның җаваплары тыңлана.
Тест сораулары

1. Нинди диңгез Европа һәм Азия дөнья кисәкләрен аерып тора?
1. Урта диңгез. 2. Кара диңгез. 3. Эгей диңгезе.
2. Борынгы греклар үзләрен кемнәр дип атап йөрткәннәр?
1. Греклар. 2. Эллиннар. 3. Дарийлар.
3. Б.э.к. 2 меңьеллыкта күчеп килгән грекларны ничек атаганнар?
1. Ахеялылар. 2. Троялылар. 3. Дориялеләр.
4. Эгей патша улы Тесейга Минотаврны үтереп кире чыгарга нәрсәләр ярдәм иткән?
1. Агулы алма, кылыч. 2. Сөңге, чүкеч. 3. Кылыч, бер йомгак җеп.
5. XX гасыр башында археологлар Крит утравының беренче кайсы шәһәрен казып чыгаралар?
1. Кносс. 2. Фест. 3. Маллия.
6. Борынгы Грециянең Микена шәһәре урнашкан:

1. Төньяк Грециядә; 2.  Крит утравында;

3. Урта Грециядә; 4. Көньяк Грециядә.
7. Грециянең күпчелек территориясен нәрсә алып тора?
1. Текә таулыклар; 2. Уңдырышлы үзәнлекләр;

3. Джунглилар; 4. Чүлләр.
Карточка: 1. Троя сугышы нинди сәбәпләр аркасында башланган?

2. Троя сугышының башлануы турында мифлар нәрсә сөйли?

3. Грек аллалары үзләренең мәҗлесенә кемне чакырмаганнар?

4. Грек алиһәләре Гера, Афина һәм Афродитаны үзара талаштырган сәбәп?

5. Троя өчен сугыш чынлыкта нәрсә өчен башланган?

Бүгенге дәрес темасына күчкәнче, без сезнең белән кайбер терминнарны искә төшереп үтик. Картага куелган һәрбер маякка сорау яшерелгән, сез шуларга җавап бирергә тиешсез (тактага эленгән карта белән эш).
III. Яңа төшенчәләрне үзләштерү.
Узган дәресләрдә Микена һәм Троя шәһәрләре турында мәгълүматларны искә төшердек, контурлы карталарда аларның урынын билгеләдек. Ә хәзер без сезнең белән атаклы грек шагыйре Гомер белән танышып китик.

Галимнәр фикеренчә, йөз еллар элек Борынгы Греция аерым дәүләт буларак бөтенләй өйрәнелмәгән. Хәтта Гомерның «Илиада» һәм «Одиссея» поэмалары да чынбарлык белән бәйләнмәгән әдәби әсәр буларак кына каралган. Шул чорның бөтен галимнәре бу поэмаларны төрле мифлардан торган катнаш әсәр буларак билгеләгәннәр. Бары тик күренекле археолог Генрих Шлиман гына бу әсәрләрнең гади мифлар җыелмасы түгел икәнен исбатлаган. (Презентация ярдәмендә Г.Шлиманның тормыш юлы һәм эшчәнлеге турында кыскача белешмә бирелә).
Тактага өйрәнәсе сүзләр язылган: Парис, Агамемнон, Гектор, Гомер, Ахиллес, Посейдон, Гефест.
1. Алдагы дәрестә бирелгән өй эше буенча бер укучы борынгы грек шагыйре Гомерның тормыш юлы турында кыскача мәгълүмат бирә.
2. Презентация ярдәмендә укучыларны Гомерның «Илиада» һәм «Одиссея» поэмалары белән таныштыру. 
Борынгы Грециянең мәшһүр шагыйре Гомерның «Илиада» поэмасы үзәгендә Троя өчен сугышның соңгы унынчы елын сурәтләүче миф ята. Поэманың исеме Троя шәһәренең икенче атамасы – Иллионнан алынган дип фаразлана. Аның язылу вакытын галимнәр б.э.к.V, III гасыр дип билгели.
Бу поэмада аллалар кешеләрнең тормышына охшаш яшәү рәвеше алып баралар. «Илиада» поэмасында шагыйрь сугыш вакытында кешеләрнең яшәү рәвешен, каһарманнарның батырлыкларын, сугышның дәһшәтләрен сурәтли. Ә «Одиссея»да киресенчә тыныч тормыш турында сүз бара. Б.э.к. VI гасырда Афина шәһәре идарәчесе Писистрат ике поэманы да язып алырга боера һәм мәктәптә укучы балаларга аларны өйрәнүне мәҗбүри итә. Шул вакыттан башлап хәзерге көнгә кадәр Греция мәктәпләрендә белем алучылар бу поэмаларны мәктәптә өйрәнәләр. Үз вакытында, поэмаларны югары бәяләп, Платон да: «Гомер бөтен Грецияне тәрбияләде», – дип әйткән.

Элекке Греция колонияләре булган Кара диңгезнең ярында археологлар «Илиада» поэмасы языла башлаган таш ватыкларына тап булалар. Алар фикеренчә, бу ташлар таш кисүченең өйрәнчегенеке, ул поэманы язу күнекмәләре алу өчен кулланган.
3. Гомерның «Одиссея» поэмасы буенча мөстәкыйль эш. (Дәреслек белән үзаллы эш).
Укучылар, хәзер «Одиссея» поэмасы турында сөйләшеп алыйк.

а) Поэманың төп герое Одиссей каян кайтып бара?

ә) Аңа кем яшәп торырга урын бирә?

б) Одиссей нинди маҗаралары турында сөйли?

в) Сезгә «Одиссея» поэмаcы ошадымы? Нәрсәсе белән ошады?

г) Геройларның уңай һәм тискәре якларын санап чыгыгыз. Сез аларга охшарга теләр идегезме?
IV. Алынган белемнәрне ныгыту.
Хәзер, укучылар, эш дәфтәрләрен ачабыз һәм 8 нче биттәге 9 нчы биремне эшлибез. 
V. Йомгаклау.
Укучылар, менә без Борынгы Греция тарихында аерым урын тоткан һәм хәзерге заманда да бик кызыксынып өйрәнелә торган «Илиада» һәм «Одиссея» поэмаларын өйрәндек. Бу дәрестә дә бик актив булдыгыз, рәхмәт. 
Укучыларга билгеләр куела, өйгә эш бирелә. 
